
اسلام آباد، 29 مارچ 2017: جمہوریت، برداشت اور شمولیت کے موضوعات پر تحریری و تصویری مقابلوں کے فاتح دس طلبہ و طالبات کی فنی کاوشوں کو سراہنے کے لیے منعقدہ تقریب میں طلبہ، نوجوانوں کی تنظیموں کے نمائندے، دانشور، صحافی اور سول سوسائٹی کے نمائندوں کی کثیر تعداد نے شرکت کی۔ 
ٹرسٹ فار ڈیموکریٹک ایجوکیشن اینڈ اکاؤنٹیبیلیٹی فری اینڈ فئیر الیکشن نیٹ ورک (ٹی ڈی ای اے – فافن) کے زیرِ اہتمام  منعقد کی جانے والی اس تقریب میں مقابلوں کے فاتح طلبہ و طالبات کو نقد انعامات سے نوازا گیا۔ یہ مقابلے ٹی ڈی ای اے – فافن کی مہم ’’سب کا پاکستان‘‘ کا ایک جزو تھے جو اگست 2016 تا مارچ 2017 کے دوران جاری رہی۔ سب کا پاکستان مہم کا مقصد جمہوریت دوست بیانیے کا فروغ تھا اور اس مقصد کے لیے سوشل میڈیا مہم کے ساتھ ساتھ ڈیموکریٹک پاکستان فورم کا قیام بھی عمل میں لایا گیا نیز جمہوریت کو درپیش مسائل، سول سوسائٹی کے دائرہ کار  کے موضوعات پر مباحثوں اور ملک بھر کے 32 اضلاع میں صحافیوں اور طلبہ کے ساتھ مکالموں کا اہتمام کیا گیا۔
اس مہم کے تحت منعقد ہونے والے مقابلوں میں سکولوں، کالجوں، یونیورسٹیوں اور دینی مدارس کے طلبہ و طالبات شریک ہوئے جنہوں نے جمہوری بیانیے، برداشت اور سماجی تنوّع کے احترام جیسے موضوعات پر قلم کے ذریعے اپنے خیالات کو تحریری یا تصویری شکل دی۔ بدھ کے روز ہونے والے تقریب میں طلبہ و طالبات کی نگارشات کی نمائش بھی کی گئی۔
تقریب کی صدارت فافن کے چیئرپرسن  سرور باری نے کی۔ انہوں نے اس موقع پر خطاب کرتے ہوئے  شہریوں خاص طور پر نوجوانوں پر زور دیا کہ وہ ملک میں مثبت تبدیلی کیلئے  اپنے کردار اور طاقت کا ادراک کریں اور اسے بروئے کار لائیں ۔انہوں نے کہا کہ  پاکستان  میں خواتین اور غریب طبقات کو انتخابی عمل میں اپنی پسند کے مطابق ووٹ ڈالنے کی آزادی  تا حال مفقود ہے ۔ سرور باری نے مطالبہ کیا کہ  حقیقی جمہوریت کے خواب کی تکمیل کیلئے معاشرے کے پسماندہ طبقات کو بھی حکومت اور فیصلہ سازی میں شامل کیا جانا چاہئیے۔ 
ٹی ڈی ای اے- فافن کے چیف ایگزیکٹو آفیسر شاہد فیاض نے تحریری و تصویری مقابلوں میں جیتنے والے طلبہ و طالبات کو مبارکباد دی اور اس امر پر خوشی کا اظہار کیا کہ ملک کے دور دراز علاقوں کے نوجوانوں نے اپنے فن پاروں اور تحریروں  میں جمہوریت اور برداشت کے مفہوم کو مکمّل جامعیت کے ساتھ اجاگر کیا ۔انہوں نے کہا کہ دنیا ہمیں یکسانیت کا شکار معاشرہ سمجھتی ہے حالانکہ پاکستان میں ثقافتی تنوّع کی کوئی کمی نہیں اور یہ تنوّع ہماری طاقت ہے ۔ 
آزاد جموں و کشمیر کے ریاست کمیشن برائے خواتین کی سربراہ ماریہ اقبال ترانہ نوجوانوں کے مابین جمہوری بیانئے کے فروغ  میں طلبہ یونینز کے کردار پر روشنی  ڈالی اورنوجوانوں پر زور دیا کہ وہ پاکستان میں جمہوری عمل کے استحکام کیلئے تعلیمی اداروں میں  طلبہ تنظیموں کی مثبت روایات بحال کریں ۔    
چانن ویلفیئر آرگنائزیشن کے سربراہ محمد شہزاد خان نے نوجوانوں سے اپیل کی کہ وہ پاکستانی ثقافت کی رنگا رنگی  پر فخر کریں اور اسے اپنائیں نیز ملک میں جمہوری عمل کے استحکام وفروغ کے لیے سرگرم کردار ادا کریں ۔ انہوں نے ووٹ کے اہل نوجوانوں سے کہا کہ وہ کسی بھی جماعت کے حق میں ووٹ دینے سے پہلے اس کے منشور کا مطالعہ ضرور کریں ۔ کالج برائے یوتھ ایکٹو ازم اینڈ ڈویلپمنٹ کے نمائندے ظہیر عباس نے نے بھی تقریب سے خطاب کیا اور طلبہ و طالبات پر زور دیا کہ ریاست کے شہری کے طور پر اپنے کردار اور ذمہ داریوں کو سمجھیں ۔ 
مضمون نویسی کے مقابلے میں لائبہ سعید،ردا زہرہ اور فرحت شاہین نے فتح حاصل کی جبکہ حرا بی بی، آصف سلطان اور آرتی پرتاب پوسٹر ڈیزائننگ و تصویری مقابلے کے فاتحین قرار پائے اور صدف حنیف، محمد ارسلان، اقرا صمد اور محمد عدنان مقابلہ مصوّری کے فاتح رہے۔ تمام فاتحین کو پچاس ہزار اور پچیس ہزار کے نقد انعامات سے نوازا گیا۔ جیتنے والے طلبہ و طالبات کا تعلق ساہیوال، فیصل آباد، راجن پور، مردان، قمبر شہداد کوٹ، تیمر گرہ اور سوات کے اضلاع سے تھا۔
